
የደቡብ ኢትዮጵያ ክልላዊ መንግስት  
ደቡብ ኢትዮጵያ ነጋሪት ጋዜጣ
DEBUB ETHIOPIA NEGARIT GAZETA

   OF THE SOUTH ETHIOPIA REGIONAL STATE 

                        
አዋጅ ቁጥር ………/፪ሺ፲፮ ዓ.ም

የደቡብ ኢትዮጵያ ክልላዊ መንግስት የፖሊስ ኮሚሽን ለማደራጀትና ሥልጣንና ተግባር ለመወሰን የወጣ አዋጅ
መግቢያ
ከሀገሪቱ የወንጀል ፍትህ አስተዳደር ፖሊሲ ጋር የሚጣጣም ፤ ሕብረተሰቡን በእኩልነት የሚያገለግል፣ በፖሊሳዊ ሥነ-ምግባሩ የታነፀ ቀልጣፋ፣ ብቃትና ጥራት ያለው አገልግሎት የሚሰጥ የፖሊስ ተቋም ማደራጀት አስፈላጊ በመሆኑ፣  

የኢትዮጲያ ፌደራላዊ ዲሞክራሲያዊ ሪፐብሊክ እና የክልሉን ሕገ-መንግስት እንዲሁም ሕገ-መንግስቱን መሰረት አድርገው የሚወጡ ሕጎችን አክብሮ የሚያስከብር፣ ክልሉ የተያያዘውን  የሠላም የልማትና የዲሞክራሲ ሥርዓት ግንባታ ለማፋጠን በሚደረገው ሀገራዊ እንቅስቃሴ ውስጥ የበኩሉን ድርሻ ሊያበረክት የሚችል የፖሊስ ተቋም   በአዲስ መልክ መገንባት አስፈላጊ ሆኖ በመገኘቱ፤

የደቡብ ኢትዮጵያ ክልል ምክር ቤት በክልል ሕገ መንግስት አንቀጽ 54 ንዑስ አንቀጽ 3 መሠረት ይህንን አዋጅ አውጥቷል፡፡
ክፍል አንድ፤

ጠቅላላ፤
፩. አጭር ርዕስ፤

   ይህ አዋጅ ‹‹የደቡብ ኢትዮጵያ ክልላዊ መንግስት የፖሊስ ኮሚሽን ለማደራጀት፣ ሥልጣንና ተግባር ለመወሰን የወጣ አዋጅ ቁጥር ---/፪ሺ፲፮›› ተብሎ ሊጠቀስ ይችላል፡፡

፪. ትርጓሜ፤
የቃሉ አገባብ ሌላ ትርጉም የሚያሰጠው ካልሆነ በስተቀር በዚህ አዋጅ ውስጥ፡-

1 ‹‹ክልል›› ማለት የደቡብ ኢትዮጵያ ክልል ነዉ፡፡

2 ‹‹ኮሚሽን›› ማለት የደቡብ ኢትዮጵያ ክልል መንግሥት ፖሊስ ኮሚሽን ነዉ፡፡

3 ‹‹ኮሌጅ›› ማለት የፖሊስ ሳይንስ ሙያ ሥልጠና፣ የፖሊስ አቅም ግንባታና የጥናትና ምርምር ሥራዎችን የሚያከናውን የደቡብ ኢትዮጵያ ፖሊስ ኮሌጅ ነው፡፡

4 ‹‹ፖሊስ›› ማለት መሰረታዊ ወይም የፖሊስ ሳይንስ ሙያ ስልጠና ተሰጥቶት በክልል ፖሊስ ኮሚሽን ተቀጥሮ ወይም ተመድቦ የሚሰራ    የክልሉ ፖሊስ አባል ነዉ፡፡

5 ‹‹ልዩ ክህሎት›› ማለት የያዘው ሙያ በቅጥር ወይም በዝውውር በሌላ የፖሊስ አባል ወይም ሲቪል ሰራተኛ በቀላሉ የማይተካ ወይም በገበያ ማግኘት የማይቻል ልዩ ሙያ ወይም ክህሎት ነው፡፡
6 ‹‹ኮሚሽነር›› ማለት የደቡብ ኢትዮåያ ክልል ፖሊስ ኮሚሽን የበላይ ሀላፊ ነው፡፡ 

7 ‹‹የዘርፍ ሃላፊ›› ማለት የክልሉ ፖሊስ ኮሚሽን ምክትል ኮሚሽነርነና የዘርፍ ሃላፊ ነው፡፡

8 ‹‹መኮንን›› ማለት ከረዳት ኢንስፔክተር እስከ ኮሚሽነር ጀኔራል ማዕረግ ድረስ ያሉትን የፖሊስ ማዕረጎችን የሚያጠቃልል ነዉ
9 ‹‹ስትራቴጅክ መኮንን›› ማለት ከረዳት ኮሚሽነር እስከ ኮሚሽነር ጀኔራል ማዕረግ ድረስ ያሉትን የፖሊስ ማዕረጎች የሚያጠቃልል ነው፤
፲  “ከፍተኛ መኮንን” ማለት ከዋና ኢንስፔክተር ማዕረግ እስከ ኮማንደር ማዕረግ ድረስ ያሉትን የፖሊስ ማዕረጎች የሚያጠቃልል ነው፤

፲፩ “መስመራዊ መኮንን” ማለት ከረዳት ኢ/ር እስከ ኢ/ር ማዕረግ ድረስ ያሉትን የፖሊስ ማዕረጎች የሚያጠቃልል ነው፤
02 “ባለሌላ ማዕረግ” ማለት ከኮንስታብል እስከ አራተኛ ደረጃ ዋ/ሳጅን ድረስ ያሉትን የሚያጠቃልል ነው፤
02. “የፖሊስ” ማለት በተቋሙ ውስጥ ተቀጥረው የሚሰሩ የፖሊስ አባላት የወል ስያሜ ነው

03. ፤“የፖሊስ ማዕረግ” ማለት አንድ የፖሊስ አባል በተቋሙ ውስጥ ያለውን የሥራ ሀላፊነት፣ የስልጣን ደረጃ፣ መብትና ግዴታን በግልፅ የሚያሳይ ቅደም ተከተል ያለው በክንድና በትከሻ ላይ በክብር የሚቀመጥ ከረዳት ኢንስፔክተር እስከ ኮሚሽነር ጀኔራል ያለ የፖሊስ መገለጫ ማዕረግ ነው፤
04. ‹‹የፖሊስ ተቋም›› ማለት በክልል፣ በዞን፣ በወረዳ፣ በከተማ አስተዳደር፣ በክፍለ ከተማ እና በቀበሌ ደረጃ እንደ ቅደም ተከተላቸው ‹‹በኮሚሽን፣ በመምሪያ፣ በጽ/ቤትና በአገልግሎት መስጫ ማዕከል›› የተደራጀ የፖሊስ መ//ቤት ነዉ፡፡
05. ‹‹አስተዳደር›› ማለት የክልል፣ የዞን፣ የወረዳ፣ የከተማና የክፍለ ከተማ አስተዳደር ነዉ፡፡
06. ‹‹ጥቅማ ጥቅም›› ማለት ለፖሊስ አባል ወይም ሲቪል ሠራተኛ ከሥራ ባህሪ አንፃር ከመደበኛ ደመወዝ በተጨማሪ በገንዘብ ወይም በአይነት የሚሰጥ ክፊያ ወይም ማበረታቻ ነው፡፡
07. ‹‹የጦር መሳሪያ›› ማለት በሰዉ ሕይወት ወይም አካል ወይም ንብረት ላይ ጉዳት ሊያደርስ የሚችል በሚፈነዳ ኃይል አማካይነት ተተኩሶ ጥይት ወይም ጨረር የሚያወጣ ሽጉጥ ወይም ጠመንጃ ሲሆን ተያያዥነት ያላቸዉ ዕቃዎችን ይጨምራል፡፡
08. ‹‹ሲሲቲቪ ካሜራ›› ማለት በመንገድ ላይ የሚሰሩ ትእይንቶችን ቀርፆ የሚያስቀር በመንገድ ላይ የሚተከል የፖሊስ ልዩ ካሜራ ነው፡፡
፳. ‹‹ሰዉ›› ማለት የተፈጥሮ ወይም በህግ የሰዉነት መብት የተሰጠዉ አካል ነዉ፡፡
፳፩.‹‹የማዕረግ ቀደምትነት›› ማለት የማዕረግ ብልጫ መኖር ወይም አቻ ማዕረግ ኖሮ የሹመት ቅድሚያ መኖር ወይም አቻ ማዕረግና ሹመት ኖሮ በስራ ኃላፊነት ከፍ ያለ መሆን ወይም አቻ ማዕረግ፣ ሹመትና የስራ ኃላፊነት ኖሮ በቅጥር ዘመን መብለጥ ነው፡፡ 

፳፪.‹‹ፎረንሲክ ምርመራ›› ማለት አንድን የተፈፀመ ወንጀል ዘመኑ ባፈራቸዉ የወንጀል መመርመሪያ መሳሪያዎች በመታገዝ የሚከናወን ሳይንሳዊ የምርመራ ስልት ነዉ፡፡ 

፳፫.“ምልምል ፖሊስ” ማለት በክልል ፖሊስ ውስጥ በፖሊስነት ለማገልገል መስፈርቱን አሟልቶ ከሕብረተሰቡ ውስጥ የተመለመለ ሆኖ ፖሊሳዊ ስልጠናውን ያላጠናቀቀና የቅጥር ውል ያልፈረመ ሰው ነው፤
፳፬ “የሰላም ማስከበር ተልዕኮ” ማለት በተባበሩት መንግስታት ድርጅት ወይም በአፍሪካ ህብረት ውሳኔ ወይም በአጋር አገሮች ወይም በዓለም አቀፍ ተቋማት በፖሊሳዊ ትብብር በውጭ አገር የሚከናወን የሰላም ማስፈን ወይም የሰላም ማስከበር ተልዕኮ ነው፤ 
፳፭ “በክብር የተሰናበተ“ ማለት ማንኛውም ዓይነት የዲሲፕሊን ጉድለት ሳይኖርበት ተልዕኮውን በአግባቡ ተወጥቶ በፖሊስ  አሰራር መሰረት በቦርድ ወይም በጡረታ የተሰናበተ ፖሊስ ማለት ነው፤
፳፮. “የጋራ ጉባኤ” ማለት ኮሚሽኑ ከዞን ፖሊስ አዛዦች ጋር የሚኖረውን የስራ ግንኙነት ለማጠናከር የሚያስችል ጉባኤ ነው፡፡

፫. የተፈጻሚነት ወሰን

ይህ አዋጅ እንደአግባብነቱ በክልሉ በሚገኙ በማናቸውም የፖሊስ ተቋማትና በተቋማቱ ውስጥ በሚሠሩ የፖሊስ አባላት ላይ ተፈፃሚ ይሆናል፡፡ 

፬. የፆታ አገላለጽ

በዚህ አዋጅ በወንድ ፆታ የተደነገገዉ የሴትንም ፆታ ያካትታል፡፡
ክፍል ሁለት

ስለመቋቋም፣ ተጠሪነት፣ ዓላማ እና ሥልጣንና ተግባራት

፭. መቋቋም፤

1 የክልሉ ፖሊስ ኮሚሽን ራሱን የቻለ የህግ ሰውነት ያለው የክልል መንግስት ተቋም ሆኖ በዚህ አዋጅ ተደራጅቷል፡፡
2 የራሱ የሆነ አርማና ምልክት ይኖረዋል፡፡
6. ተጠሪነት
1 የክልሉ ፖሊስ ኮሚሽን ተጠሪነቱ ለክልል ርዕሰ መስተዳደር ይሆናል፡፡
2 የዞን ፖሊስ መምሪያ ተጠሪነታቸዉ ለክልሉ ፖሊስ ኮሚሽን እና ለዞኑ ዋና አስተዳዳሪ ይሆናል፡፡
3 የወረዳ ፖሊስ ጽህፈት ቤት ተጠሪነቱ ለዞኑ  ፖሊስ መምሪያ እና ለወረዳ ዋና አስተዳዳሪ  ይሆናል፡፡
4  ፬. የከተማ አስተዳደር ወይም የክፍለ ከተማ ፖሊስ ጽህፈት ቤት ተጠሪነታቸዉ እንደቅደም ተከተላቸዉ ለዞኑ ፖሊስ መምሪያና ለዞን አስተዳዳሪ ወይም ለከተማዉ አስተዳደር ፖሊስ ጽ/ቤትና ለክፍለ ከተማ አስተዳዳሪ ይሆናል፡፡
5  ፭. የቀበሌ ፖሊስ አገልግሎት መስጫ ማዕከል ተጠሪነቱ ለወረዳዉ ወይም ለከተማዉ ወይም ለክፍለ ከተማዉ ፖሊስ ጽህፈት ቤት ይሆናል፡፡
፯. ዋና መስሪያ ቤት፤

    የኮሚሽኑ ዋና መስሪያ ቤት በደቡብ ኢትዮጵያ ክልላዊ መንግስት ወላይታ ሶዶ ከተማ ይሆናል፡፡ 

፰. የኮሚሽኑ ዓላማ፤

 የክልሉ ፖሊስ፡-

1. የሀገሪቱንና የክልሉን ሕገ-መንግሥት፣ ሕገ-መንግስታዊ ሥርዓቱንና ሌሎች ሕጎችን በማክበርና በማስከበር የህግ የበላይነትን የማረጋገጥ፤
2. የህዝብን ተሳትፎ ያረጋገጠ አገልግሎት የመስጠት፤
3. የሕዝብንና የመንግሥትን ሠላምና ደህንነት እና ንብረት የመጠበቅና ዘላቂ ሰላምን የማረጋገጥ፤ዓላማ ይኖረዋል፡፡

፱. በየደረጃዉ የሚገኙ የፖሊስ ተቋማት የጋራ ስልጣንና ተግባር፣

በየደረጃዉ የሚገኙ የፖሊስ ተቋማት የሚከተሉት ስልጣንና ተግባር ይኖራቸዋል፣

1 በሕገ-መንግስታዊ ሥርዓቱ፣ በሰብአዊ መብት፣ በመንግስትና በክልሉ ፀጥታ ላይ የሚፈጸሙ የወንጀል ስጋቶችና ድርጊቶችን ይከላከላል፤ ይመረምራል፤
2 በፌዴራልና በክልሉ በሚተዳደሩ መንገዶች ላይ የመንገድ ትራፊክ ደንቦች መከበራቸዉን ይቆጣጠራል፤ የሚከሰቱ የትራፊክ አደጋዎችን ይመረምራል፤ 
3 ከባድና ዉስብስብ ወንጀል ምርመራ ስራን በተመለከተ ከክልሉ ፍትህ ቢሮ ጋር በቅንጅት ይሰራል፤
4  የሀሰት ገንዘብና ሰነዶች በመስራት የሚፈጸሙ ወንጀሎችን ይከላከላል፤

5 በክልሉ ስልጣን ስር የሚወድቁ ወንጀሎችን ይመረምራል፤
6 የሽብርተኝነት ድርጊት ሊፈፀም እንደሚችል በቂ እና ምክንያታዊ ጥርጣሬ ሲኖርና ድርጊቱንም ቀድሞ ለመከላከል አስፈላጊነቱ ሲታመንበት በማንኛውም ጊዜ በተጠረጠረው አካባቢ ያለውን ተሽከርካሪ እና እግረኛን በማስቆም ድንገተኛ ፍተሻ በማድረግ ከጉዳዩ ጋር ግንኙነት ያላቸውን ተጠርጣሪ ሰዎችና መረጃዎችን ይይዛል፤
7 ወንጀል እንዳይፈፀምና የትራፊክ አደጋ እንዳይከሰት ይከላከላል፤ ይቆጣጠራል፤ ይመረምራል፤ ከክልሉ ትራንስፖርትና መንገድ ልማት ቢሮ እና ከሚመለከታቸው አካላት ጋር በጋራ ይሰራል፤
8 ድንገተኛ አደጋ ሲከሰት ሙያዊ እርዳታ ይሰጣል፤ ከሚመለከታቸዉ አካላት ጋር ተባብሮ ይሰራል፤

9  የወንጀልና የትራፊክ አደጋ መንስኤና የአፈፃፀም ዘዴዎችን መረጃ ይሰበስባል፤ ይተነትናል፤ ለሚመለከተው አካል ሪፖርት ያደርጋል፤
0 ሕብረተሰቡንና ሌሎች የፀጥታ ኃይሎችን በወንጀል መከላከልና ትራፊክ ስራ ላይ እንዲሳተፉ የግንዛቤ ማስጨበጥ ስራ ይሰራል፤
፲፩. በፖሊስ ኮሚሽንና በስሩ ባሉ የፖሊስ ተቋማት ያለዉን ፖሊሳዊ አሰራር ይቆጣጠራል፤ ይገመግማል፤ ተገቢ የእርምት እርምጃ ይወስዳል፤ ሪፖርት ያቀርባል፤ 

02. ከአጎራባች ክልል ጋር የጋራ የሆነ ተከታታይነት ያለዉ ቅንጅታዊ የወንጀል መከላከል ስራ ይሰራል፤

03. ዓመታዊ በጀት አዘጋጅቶ ለሚመለከተው አካል ያቀርባል፤ ሲፈቀድ ስራ ላይ ያዉላል፤ የበጀት አፈጻፀም ሪፖርት ያቀርባል፤

04.  በተቋሙ ስም ዉል ይዋዋላል፤ ይከሳል፤ ይከሰሳል፤

05.  በፍርድ ቤቶች የሚሰጡትን ትዕዛዞችና ዉሳኔዎች ይፈጽማል፡፡
፲.የኮሚሽኑ ስልጣንና ተግባር፤

ኮሚሽኑ  የሚከተሉት ስልጣንና ተግባር ይኖሩታል፡-

1 በሕገ-መንግስታዊ ሥርዓቱ፣ በሰብአዊ መብት፣ በመንግስትና በሀገር ፀጥታ ላይ በክልሉ የሚፈጸሙ ማናቸውም ዓይነት የወንጀል ስጋቶችና ድርጊቶችን ይከላከላል፤ ይመረምራል፤
2 በክልል ፍ/ቤቶች ስልጣን ስር የሚወድቅ የከባድና ዉስብስብ ወንጀል ምርመራ ስራን በተመለከተ ከክልሉ ፍትህ ቢሮ ጋር በቅንጅት ይሰራል፤

3 የዚህ አንቀጽ ንዑስ አንቀጽ ፪ ድንጋጌ እንደተጠበቀ ሆኖ፡-

     ሀ) ከመረጃ መረብና ከኮምፒዩተር ስርዓት ጋር የተያያዙ ወንጀሎችን ይመረምራል፤

     ለ) ህገ-ወጥ የሰዎች ዝዉዉርና እገታ፤ የአደገኛ ዕፅ ዝዉዉርና ስርጭት፤ የተደራጀ ዘረፋ፤ ዉንብድና እና የፀጥታ ማደፍረስ ወንጀሎችን ይከላከላል፤ ይመረምራል፤
4 በክልሉ እና በፌዴራል በሚተዳደሩ መንገዶች ላይ የመንገድ ትራፊክ ደንቦች መከበራቸዉን ይቆጣጠራል፤ የሚከሰቱ የትራፊክ አደጋዎችንም ይመረምራል፤ ከክልሉ ትራንስፖርትና መንገድ ልማት ቢሮ ጋር በጋራ ይሰራል፤
5 ለክልሉ ከፍተኛ የመንግስት ተቋማትና ለክልሉ ከፍተኛ የመንግስት ባለስልጣናት ጥበቃ ያደርጋል፤

6 ከዞን ወይም ከወረዳ ፖሊስ አቅም በላይ   የሆኑ ችግሮች መኖራቸውን ሲያምንበት ጣልቃ በመግባት የማስተካከያ እርምጃ ይወስዳል፤ 

7 የፌደራል ፖሊስ ኮሚሽን ከሚቆጣጠራቸዉ ዉጪ በክልሉ ውስጥ ያሉ ከፍተኛ ድልዲዮችን፣ የመገናኛ አዉታሮችን፣ የኃይል ማመንጫዎችን፣ የማዕድን ማዉጫ ቦታዎችን ይጠብቃል፤
8 ድንገተኛ የፀጥታ አለመረጋጋት ሲፈጠር ሰላምና ፀጥታን ለማስፈንና ሕግን ለማስከበር ሌሎች የፀጥታ አካሎችን በማስተባበር ይሠራል፤

9 የሲሲቲቪ ካሜራዎችን በተመረጡ ቦታዎች ላይ ይተክላል፤

0 የግለሰቦችን የወንጀል ሪከርዶች አደራጅቶ ይይዛል፤ የወንጀል ሪከርድ ለሌለባቸዉ ግለሰቦች ከወንጀል ነፃ ማስረጃ ይሰጣል፤
01 የፎረንሲክ ምርመራን ያደርጋል፤ ያደራጃል፤ ስለመረመረዉ ጉዳይ ማስረጃ ይሰጣል፤ ለጠያቂዉ አካል የሙያ ምስክርነት ይሰጣል፤

02. በፎረንሲክ ምርመራ ጉዳዮች እና በሌሎች ተያያዥ ጉዳዮች ዙሪያ ከፌዴራል ፖሊስ ኮሚሽን ጋር በቅንጅት ይሰራል፤
03. ተልዕኮውን በአግባቡ ለመወጣት የሚያስችል ደረጃውን የጠበቀ የወንጀልና የትራፊክ አደጋ መከላከል እንዲሁም የምርመራ ስራዎችን ለመስራትና ለማጎልበት እንዲሁም የፖሊስ ሙያ ብቃትና አገልግሎት ለማሻሻል የሚረዱ ጥናቶችን ያጠናል ወይም ያስጠናል፤ በሥራ ላይ እንዲውል ያደርጋል፤

04.  በክልል ደረጃ ስለወንጀል፣ ስለትራፊክ አደጋ እና መንስኤዎች መረጃና ስታትስቲክስ ይሰበስባል፤ ይተነትናል፤ የመፍትሄ ሃሳቦችን ያቀርባል፤ መረጃውን ለሚመለከተው አካል ይሰጣል፤

05.  ሕብረተሰቡ በወንጀል መከላከል ስራ ተሳታፊ እንዲሆን ለማድረግ የአሰራር ስልት ይቀይሳል፣ስራ ላይ ያዉላል፤

06. የፖሊስ ትምህርትና የሙያ ስልጠና በመስጠት አቅም የመገንባት፣ የቴክኒክ እና የምክር ድጋፍ የመስጠት፤ ልዩ ድጋፍ ለሚሹ ዞኖች፣ ወረዳዎች እና የህብረተሰብ ክፍሎች የተለየ ትኩረት ሰጥቶ ይሰራል፤
07. ተልዕኮዉን ለመወጣት እንዲያስችለው እንደአስፈላጊነቱ አሠራሩን ተከትሎ የተለያዩ የስራ ክፍሎችን ያደራጃል፤ 
08.  የፖሊስ አባላት በሀገር ውስጥ ወይም በውጪ ሀገር ትምህርትና ሥልጠና እንዲያገኙ ያደርጋል፤ ዝርዝሩ በደንብ ይወሰናል፡፡
09. የጦር መሳሪያ ይመዘግባል፤ በግለሰቦችና በድርጅቶች ሊያዙ የማይገባቸውን የጦር መሳሪያዎች ይቆጣጠራል፤ 
! የጥበቃ አገልግሎት በመስጠት ስራ ላይ መሰማራት ለሚፈልጉ የግል ተቋማት የብቃት ማረጋገጫ የምስክር ወረቀት ይሰጣል፣ ይከታተላል፣ ይሰርዛል፤ 
!1 
ከፀጥታ አካላት ጋር የመረጃ ልውውጥ በማድረግ በቅንጅት ይሠራል፣ በጥናትና ሥልጠና ይደጋገፋል፤
  ፳፪. 
በፖሊሳዊ ጉዳዮች ላይ አግባብ ካላቸው መንግስታዊ እና መንግስታዊ ካልሆኑ ድርጅቶች ጋር ግንኙነት ያደርጋል፤

  ፳፫. የስር የፖሊስ ተቋማትን ስራ ይከታተላል፤ ይደግፋል፤ ይገመግማል፣
፳፬.
በሌሎች ህጎች ድንጋጌዎች ለኮሚሽኑ የተሰጡ ስልጣንና ተግባራትን በስራ ላይ ያዉላል፡፡
፲፩. የክልሉ ፖሊስ ኮሚሽን አቋም
    ኮሚሽኑ፡

1 በክልሉ መስተዳድር ምክር ቤት የሚሾሙ ኮሚሽነር፤ ም/ኮሚሽነርና ዘርፍ ሃላፊዎች 

2 ስራ አመራር ኮሚቴ፤
3 አስፈላጊ የሆኑ አደረጃጀቶች፣
4 የፖሊስ አባላትና
5 አስፈላጊ የሆኑ ሌሎች የሲቪል ሰራተኞች ይኖሩታል፡፡
፲፪. የክልሉ ፖሊስ ኮሚሽን ሥራ አመራር አባላት

1 የክልሉ ፖሊስ ኮሚሽን ኮሚሽነር ----------------------------------------------- ሰብሳቢ
2 የክልሉ ፖሊስ ም/ኮሚሽነርና ዘርፍ ሃላፊዎች -------------------------------- አባል

3 ኮሚሽነር ልዩ ጽ/ቤትና ስታፍ  -------------------------------------------------- ፀሐፊ

4 ኮሚሽነሩ እንደስራዉ አስፈላጊነት ካለድምፅ የሚሳተፉ ተጨማሪ የልዩ ልዩ ስራ ክፍል ሃላፊዎች እንዲገኙ ሊጠራ ይችላል፡፡ 
፲፫. የክልሉ ፖሊስ ኮሚሽን ኮሚሽነር ሥልጣንና ተግባር፤

ኮሚሽነር ተጠሪነት ለክልሉ ርዕሰ መስተዳድር ሆኖ፣

1. የኮሚሽኑን ሥራ በበላይነት ይመራል፣ ያስተባብራል፣

2. የዚህ አንቀጽ ንዑስ አንቀጽ (፩) አጠቃላይ ድንጋጌ እንደተጠበቀ ሆኖ ኮሚሽነሩ 

ሀ) የኮሚሽነሮች ወይም የምክትል ኮሚሽነሮች ወይም የረዳት ኮሚሽነሮችን ሹመት ለክልሉ ርዕሰ መስተዳድር አቅርቦ ያስፀድቃል፣ 

ለ) የዳይረክቶሬቱንና የዲቪዥን የሥራ ኃላፊዎችን ይመድባል፤

ሐ) የክልሉን ፖሊስ አዋጅና መተዳደሪያ ደንብ በበላይነት ያስፈጽማል፤

መ)
በፖሊስነት ከተቀጠሩት ውጪ ያሉትን የድጋፍ ሰጪ ሠራተኞች  ቅጥር በሲቪል ሰርቪስ ህግ መሰረት መፈፀሙን ያረጋግጣል፡፡

ሠ. የኮሚሽኑን ዓመታዊ በጀት ይጠይቃል፣ ሲፈቀድም በአግባቡ ሥራ ላይ መዋሉንና በወቅቱ ሪፖርት መዘጋጀቱን ያረጋግጣል፤

ረ. ለኮሚሽኑ የተፈቀደውን በጀት እንደ ክፍሉ የስራ ስፋት በማየት እንዲደለደል ያደርጋል፤

ሰ. የአባላት የሥነ-ምግባር ሥርፀትን በበላይነት ይመራል፣ አፈጻጸሙንም ይቆጣጠራል፤

ሸ.  የሽብርተኝነት ድርጊት ሊፈጸም  እንደሚችል በቂና ምከንያታዊ ጥርጣሬ  ሲኖርና ድርጊቱንም አስቀድሞ ለመከላከል  ያስችል ዘንድ በተሽርካሪዎች እና በእግረኞች  ላይ ድንገተኛ ፍተሻ እንዲደረግ ያዛል፣ አፈፃፀሙንም በቅርብ ሆኖ ያስተባብራል፣  ይቆጣጠራል የተገኘውንም ውጤት ሪፖርት  ያደርጋል፤
ቀ. ከፌዴራል ፖሊስ ጋር የተጠናከረ ግንኙነት እንዲኖር ያደርጋል መረጃ ይለዋወጣል፣           የአቅም ግንባታ ሥራዎችን ያከናውናል፣ የፖሊስ አሠራርና አገልግሎት ሙያዊ ብቃት           እና ጥራት እንዲኖር ያደርጋል፤

በ.  ኮሚሽኑን በመወከል ከሦስተኛ ወገኖች ጋር ግንኙነት ያደርጋል፤
ተ. የፖሊስ ማሰልጠኛ ተቋም ያደራጃል፣ይመራል፣ ይቆጣጠራል፡፡
ቸ.  ለሥራው ቅልጥፍና በሚያስፈልግ መጠን ከሥልጣንና ተግባሩ በከፊል በየደረጃው ለሚገኙ ኃላፊዎች ውክልና ይሰጣል፡፡
፲፬.
የዘርፍ ኃላፊዎች ስልጣንና ተግባር፣
1 የኮሚሽኑን  ስራ  በማቀድ፣ በማደራጀት፣ በመምራትና በማስተባበር ኮሚሽነሩን  ይደግፋሉ፣

2 ከኮሚሽነሩ የሚሰጡትን ሌሎች ተግባራት ያከናዉናሉ፣

3 የክልሉ ፖሊስ ም/ኮሚሽነርና ወንጀልና ትራፊክ አደጋ ዘርፍ ሃላፊ ኮሚሽነር በሌለበት ጊዜ ወይም ስራዉን ማከናወን በማይችልበት ጊዜ ኮሚሽነሩን ተክቶ ይሰራል፡፡

4 በዕቅዳቸው መሠረት በጀት ያዘጋጃሉ፤ ሲፈቀድም ተግባራዊ ያደርጋሉ፣
፲፭.
የዳይረክቶሬት ኃላፊዎች ሥልጣንና  ተግባር፤
1 በዳይረክቶሬቱ የሚከናወኑ ተግባራትን ወጥ በሆነ መንገድ ያቅዳሉ፤ ያከናውናሉ፣

2 የሥነ-ምግባር አተገባበር አቅጣጫዎችን ይመራሉ፣ ይገመግማሉ፣

3 የፖሊስ አባላት ተግባራቸውን ሲያከናውኑ የዜጎች ሰብአዊና ዲሞክራሲያዊ መብቶች አክብረው ማስከበራቸውን ያረጋግጣሉ፣

4 የአባላትን አቅም ለመገንባት የአሰራር ስልት ይነድፋሉ፣ ተግባራዊነቱንም ይከታተላሉ፣

5 እንዳስፈላግነቱ ከኮሚሽነርና፣ ከዘርፍ ኃላፊዎች የሚሰጣቸውን ሌሎች ተግባራት ያከናውናሉ፡፡
፲፮. የኮሚሽኑ ሥራ አመራር ሥልጣንና ተግባር፤

1 የኮሚሽኑን የአደረጃጀት ጥናቶች፣ የበጀት ረቂቆች እና ዕቅድ እንዲሁም የአፈፃፀም ሪፖርቶችን ገምግሞ አቅጣጫ ያስቀምጣል፣

2 ለኮሚሽኑ የተፈቀደን በጀት ደልድሎ በአግባቡ በስራ ላይ እንዲዉል ያደርጋል፣ አፈፃፀሙንም ይከታተላል፣

3 የኮሚሽኑን የአደረጃጀት ጥናቶች፣ የበጀት ረቂቆች እና ዕቅድ እንዲሁም የአፈፃፀም ሪፖርቶችን ገምግሞ አቅጣጫ ያስቀምጣል፣

4 ለኮሚሽኑ የተፈቀደን በጀት ደልድሎ በአግባቡ በስራ ላይ እንዲዉል ያደርጋል፣ አፈፃፀሙንም ይከታተላል፣

5 የኮሚሽኑንና በየደረጃዉ የሚገኙ የፖሊስ ተቋማትን የስራ ብቃትና ዉጤታማነት ለማሳደግ አስፈላጊዉን ሁሉ ይፈጽማል፣

6 በኮሚሽኑና በየደረጃዉ የሚገኙትን የፖሊስ ተቋማት የግማሽና ዓመታዊ የስራ አፈፃፀም በመገምገም አስፈላጊዉን ማበረታታትና ድጋፍ ያደርጋል፣

7 የኮሚሽኑን ልዩ ልዩ የሥራ መመሪያዎችን ይገመግማል፤ ያጸድቃል በሥራ ላይ እንዲውሉ ያደርጋል፤ አፈፃፀሙንም ይከታተላል፣

8 በኮሚሽኑና በየደረጃዉ በሚገኙ የፖሊስ ተቋማት መካከል መልካም የሥራ   ግንኙነት እንዲኖር ይሠራል፣
፲፯
የጋራ ጉባኤ ስለማቋቋም

፩፣ የክልሉ ፖሊስ ኮሚሽን ከዞን ፖሊስ አዛዦች ጋር የሚኖረው አደረጃጀት እንደተጠበቀ ሆኖ በመካከላቸው የሚኖረውን የስራ ግንኙነት ለማጠናከር የሚያስችል የጋራ ጉባኤ በዚህ አዋጅ ተቋቁሟል፡፡

፪. የጋራ ጉባኤው አባላት

ሀ/ የክልሉ ፖሊስ ኮሚሽን ኮሚሽነር ------ ሰብሳቢ
ለ/ የክልሉ ፖሊስ ዘርፍ አዛዦች  ---------- አባል

ሐ/ የዞን ፖሊስ አዛዦች ---------------------- አባል

መ/ ኮሚሽነር ልዩ ጽ/ቤትና ስታፍ ---------------- ፀሐፊ

፫. በዚህ አንቀጽ ንዑስ አንቀጽ 2 የተደነገገው እንደተጠበቀ ሆኖ ኮሚሽን ኮሚሽነር እንደስራዉ አስፈላጊነት ካለድምፅ የሚሳተፉ ተጨማሪ የልዩ ልዩ ስራ ክፍል ሃላፊዎች እንዲገኙ ሊጠራ ይችላል፡፡ 
፲፰. የጋራ ጉባኤው ሥልጣንና ተግባራት

1 በክልሉ በፖሊሳዊ ሙያና ሥነ-ምግባር የታነፀ እና በቴክኖሎጂ የተደገፈ ዘመናዊ የፖሊስ ተቋም የሚገነባበትን ሁኔታ ያመቻቻል፡፡

2 የክልሉን ፖሊስ አደረጃጀት፣ የአገልግሎት አሰጣጥ ደረጃ፤ የፖሊስ አባላት ምልመላ፣ ቅጥር፣ በትምህርትና ሥልጠና፣ ደመወዝ፣ ጥቅማጥቅም፣ በማዕረግ አሰጣጥ፣ በደንብ ልብስ አለባበስ፣ በትጥቅና ሌሎች ተዛማጅ ጉዳዮች ላይ የሚወጣውን በፖሊስ ስታንዳርድ እና ዶክትሪን መሰረት ስለመሆኑ ይገመግማል፤ ይከታተላል፤ የማስተካከያ እርምጃ ይወስዳል፡፡

3 ወንጀል ስጋት እና ድርጊትን ለመቀነስ የሚያስችል ስልት ይቀይሳል፤ ወንጀል ለመከላከል የማህበረሰብ አቀፍ የፖሊስ አገልግሎት ተግባራዊ ስለመደረጉ ያረጋግጣል፤ አፈፃፀሙን ይከታተላል፤ የማስተካከያ እርምጃ ይወስዳል፡፡

4 በቅንጅት፣ በመደጋገፍ እና በትብብር የሚሠሩበትን ሁኔታ ያመቻቻል፡፡

5 የመረጃ ልውውጥ ሥርዓት የሚዘረጋበትንና የሚጠናከርበትን ሁኔታ ያመቻቻል፤ አቅጣጫም ያስቀምጣል፡፡

6 ከፖሊስ ተቋም የሚኮበልል አባል ወይም በወንጀል የሚጠረጠር ማንኛውም ሰው ለህግ ለማቅረብ በጋራ ይሰራል፤ አቅጣጫ ያስቀምጣል፡፡

7 የፖሊስ አባላትን ተቋማዊ አመለካከትና አንድነት ለማጠናከር ክልላዊ የፖሊስ  የስፖርት ውድድሮች እንዲካሄዱ ያደርጋል፡፡

8 በዚህ አዋጅ  መሰረት ለፖሊስ አባላት የሚሰጠውን  ማበረታቻ ተግባራዊ እንዲሆን በጋራ ይሰራል፡፡

9 በጉባኤው የተወሰኑ ውሳኔዎች በሁሉም የፖሊስ ተቋማት ተግባራዊ መደረጋቸውን ይገመግማል፤ በክፍተቶቹ ላይ አቅጣጫ ያስቀምጣል፤ ለሚመለከተው የመንግስት አካል ያቀርባል፡፡

፲. የክልሉን ፖሊስ ተቋማት የሥራ ዕቅድ ይገመግማል፣ ተግባራዊነቱን ይከታተላል፡፡
01 ከዞኖች አቅም በላይ በሆኑ ጉዳዮች ላይ የክልሉ ፖሊስ በመንግሥት ውሳኔ መሠረት በዞኖቹ ውስጥ ጣልቃ ገብቶ በሚሠራበት ወቅት የሚመለከታቸው የዞን ፖሊስ ትብብር የማድረግ ግዴታቸውን በተገቢው መወጣታቸውን ይከታተላል፡፡

፲፱. የጋራ ጉባኤው ስብሰባ

1 የጋራ ጉባዔው በዓመት ሁለት ጊዜ መደበኛ ስብሰባ ያደርጋል፤ እንደአስፈላጊነቱ አስቸኳይ ስብሰባ ሊያደርግ ይችላል፡፡

2 2/3ኛ የሚሆኑት የጋራ ጉባዔው አባላት በስብሰባ ላይ ከተገኙ ምልዓተ ጉባኤ እንደተሟላ ይቆጠራል፡፡

3 የጋራ ጉባዔው ውሳኔዎች በድምፅ ብልጫ ይወሰናሉ፤ ሆኖም ድምፅ እኩል ከሆነ ሰብሳቢው ያለበት ወሳኝ ድምፅ ይኖረዋል፡፡

4 የጋራ ጉባዔው የራሱን የስብሰባ ስነ-ስርዓት መመሪያ ሊያወጣ ይችላል፡፡

5 የጋራ ጉባኤው የሚካሄድበትን ክልል ወይም ከተማ ይወስናል፡፡

!. በጀት፤
የኮሚሽኑና በየደረጃዉ የሚገኙ የፖሊስ ተቋማት በጀት ከመንግስት ይመደባል፡፡ አፈፃፀሙም በክልሉ ፋይናንስ አስተዳደር ህግ መሠረት ተፈጻሚ ይሆናል፡፡

!1. የሂሳብ መዛግብት ምርመራ፤
የኮሚሽኑና በየደረጃዉ የሚገኙ የፖሊስ ተቋማት፣
1 የተሟላና ትክክለኛ የሆኑ የሂሳብ መዛግብት ይይዛሉ፣

2 የሂሳብ መዛግብትና ገንዘብ ነክ ሰነዶች በኢንስፔክሽንና የውስጥ ኦዲተር ወይም በፋይናንስ ኦዲተር ወይም በዋናው ኦዲተር ወይም ዋናው ኦዲተር በሚሰይመው ኦዲተር በየዓመቱ ይመረመራል፡፡
ክፍል ሶስት፤

ስለፖሊስ ማዕረግ እና አስተዳደር፤

12. የሰዉ ሀብት ዕቅድ

የኮሚሽኑን ስትራቴጂክ ዕቅዱን መሰረት በማድረግ የአጭር፣ የመካከለኛና የረጅም ጊዜ የሰዉ ኃይል ዕቅዶችን አዘጋጅቶ ተግባራዊ ያደርጋል፡፡ ዝርዝሩ በደንብ ይወሰናል፡፡
!3. የሰዉ ሀብት አስተዳደር

፩. ኮሚሽኑ የፖሊስ አባልነት ይመለምላል፤ ያሰለጥናል፤ ይቀጥራል፤ ያስተዳድራል፡ ዝርዝሩ በደንብ ይወሰናል፣
 ፪. ኮሚሽኑ ወይም በየደረጃዉ የሚገኙ የፖሊስ ተቋማት አስፈላጊ የሆኑ ድጋፍ ሰጪ ሲቪል ሰራተኞችን በክልሉ ሲቪል ሰርቪስ ህግ መሰረት ይቀጥራል፣ ያስተዳድራል፡፡

፳4. ስለ ፖሊስ ማዕረግ

፩. የፖሊስ አባላት ማዕረጎች የሚከተሉት ይሆናሉ፡-

         ሀ) ኮንስታብል፤

         ለ) ረዳት ሳጅን፤
         ሐ) ምክትል ሳጅን፤
         መ) ሳጅን፤
         ሠ) ዋና ሳጅን፤
         ረ) ረዳት ኢንስፔክተር፤
         ሰ) ምክትል ኢንስፔክተር፤
         ሸ) ኢንስፔክተር፤
         ቀ) ዋና ኢንስፔክተር፤
         በ) ምክትል ኮማንደር፤
         ተ) ኮማንደር፤
         ቸ) ረዳት ኮሚሽነር፤
               ኀ) ምክትል ኮሚሽነር፤
               ነ) ኮሚሽነር፤ 
               ኘ) ምክትል ኮሚሽነር ጀነራል፤
               አ) ኮሚሽነር ጀነራል ናቸው፡፡

፪. በዚህ አንቀጽ ንዑስ አንቀጽ (፩) የተመለከቱት የፖሊስ አባላት ማዕረጎች የየራሳቸዉ ምልክት ይኖራቸዋል፡፡ የማዕረግ አሰጣጥ አፈፃፀሙ በደንብ ይወሰናል፡፡

፳5. ሜዳይ፣ ሪቫንና የምስክር ወረቀት፤

ኮሚሽኑ ለፖሊስ አባላት በከፍተኛ የግዳጅ አፈፃፀም ዉጤትና በሚያስመሰግን አገልግሎት አሰጣጥ ላይ ተመስርቶ  ሜዳዮች፣ ሪቫኖችና የምስክር ወረቀቶችን ይሰጣል፡፡ ዝርዝሩ በደንብ ይወሰናል፡፡
፳6. የማዕረግ ደረጃዎች
1. የፖሊስ አባላት ማዕረግ አራት(4) ደረጃ ይኖሩታል፡፡

ሀ. ከኮንስታብል እስከ ዋና ሳጅን………………………… ባለሌላ ማዕረግ፤

ለ. ከረዳት ኢንስፔክተር እስከ ኢንስፔክተር…………….. መስመር መኮንን፤
ሐ. ከከዋና ኢንስፔክተር እስከ ኮማንደር………………… ከፍተኛ መኮንን፤እና
መ. ከረዳት ኮሚሽነር እስከ ኮሚሽነር ጀኔራል……………. ስትራቴጅክ መኮንን፡፡

2. በዚህ አንቀፅ ንዑስ አንቀጽ (1) የተደነገጉትን የማዕረግ ደረጃወች ከዋና ሳጅን ወደ ረዳት ኢንስፐክተር፣ ከኢንስፐክተር ወደ ዋናኢንስፐክተር እናከኮማንደር ወደ ረዳት ኮሚሽነር ለመሸጋገር ፖሊስ ዩኒቨርሲቲ፣ ፖሊስ ኮሌጅ ወይም ፖሊስ ማሰልጠኛ ተቋም  የሚዘጋጀውን ፈተና እና ስልጠና ማጠናቀቅ አለበት፡፡

3. በዚህ አንቀፅ ንዑስ አንቀጽ (2) የተደነገገው እደተጠበቀ ሆኖ በዚህ አዋጅ አንቀፅ 23 ንዑስ አንቀፅ (1) የተጠቀሱት የማዕረግ ቆይታ ጊዜ በደንብ ይወሰናል፡፡
፳7. የጡረታ መውጫ ዕድሜ፤

 ፩. ማንኛውም የክልሉ ፖሊስ አባል የጡረታ መዉጫ ዕድሜ እንደሚከተለዉ ይሆናል፡-

ሀ. ባለሌላ ማዕረግተኛ 53 ዓመት፤

ለ. መስመር መኮንን 55 ዓመት፤

ሐ. ከፍተኛ መኮንን 57 ዓመት፤እና

መ. ስትራቴጅክ መኮንን 60 ዓመት፡፡

ሠ. ቢያንስ ፳፭ ዓመት ያገለገለ የፖሊስ ባልደረባ በራሱ ፍቃድ አገልግሎት ካቋረጠ  የጡረታ መውጫ ዕድሜው ሊደርስ አምስት ዓመት ከሚቀረው ጊዜ ጀምሮ ጡረታ መውጣት ይችላል፡፡
 ፪. በዚህ አንቀጽ ንዑስ አንቀጽ (፩) የተደነገገዉ ቢኖርም አባሉ ለተቋሙ ስራ አስፈላጊ ሆኖ ሲገኝ ከጡረታ መዉጫ ዕድሜ በçላ ለአንድ ጊዜ ብቻ ከ ፫ ዓመት ላልበለጠ ጊዜ ኮሚሽኑ አገልግሎቱን ሊያራዝም ይችላል፡፡

፳8. የክልሉ ፖሊስ ኮሚሽን  ከፌዴራል ፖሊስ ጋር  የሚኖረዉ  የስራ ግንኙነት

የክልሉ ፖሊስ ኮሚሽን እና የፌዴራል ፖሊስ በየበኩላቸዉ የሚኖራቸዉ የስራ ነፃነት እንደተጠበቀ ሆኖ፣
፩.
የወንጀል መከላከልን ስራ በቅንጅትና በመደጋገፍ ይሰራል፣
፪. ዘመናዊ የመረጃ ስርዓት በመዘርጋት በተወሰነው የጊዜ ገደብ ውስጥ  ስለፀጥታ ስጋትና ስለተፈፀመ የወንጀል ድርጊት መረጃን ሳያቆራረጥ ይለዋወጣል፣ 
፫. የክልሉ ፖሊስ ኮሚሽን እና የፌዴራል ፖሊስ ጋር በሚኖረዉ የጋራ ግንኙነት የሚከተሉት ተግባሮች ይከናወናሉ፣

ሀ)
የወንጀል መከላከልና የምርመራ ስራ እንቅስቃሴዎቻቸዉን በመገምገም  የልምድ ልዉዉጥ ያደርጋል፣

ለ)
የጋራ የወንጀል መከላከል ስትራቴጂካዊ ዕቅድ ያወጣል፣ ይወስናል፣ አፈፃፀሙን ይገመግማል፣

ሐ) አንድ ወጥነት/እስታንዳርድ/ የሚያስፈልጋቸዉን ጉዳዮች በጋራ ይለያል፣ ይወስናል፣ አፈፃፀሙንም ይገመግማል፣

መ)
 የአቅም ግንባታ ስራዎችን ይወስናል፣ አፈፃፀሙን ይገመግማል፡፡

፬. የአገር ውስጥም ሆነ አለም አቀፍ የሠላም ማስከበር ተልዕኮዎች ሲኖሩ ለክልሉ ፖሊስ ኮሚሽን በሚሰጠው የሰው ኃይል ኮታ መሰረት ተሳትፎ ያደርጋል፣

፳9. የአሠራር መርህ

1 በክልሉ ፖሊስ መዋቅር በየደረጃው ባሉት ኃላፊዎችና ሠራተኞች የቡድን አሠራር ዋና የተግባር አፈጻጸም አቅጣጫ ይሆናል፡፡ የቡድን አሠራሮች የጋራና የግል ኃላፊነት ያስከትላሉ፤ ዝርዝሩ በደንብ ይወሰናል፡፡
2 በዚህ አንቀጽ ንዑስ አንቀጽ ፩ የተገለፀዉ እንደተጠበቀ ሆኖ በግል የስራ አፈፃፀም የሚለካበት የአሰራር ስርዓት ይዘረጋል፤ ዝርዝሩ በደንብ ይወሰናል፡፡

3 በክልሉ ፖሊስ መዋቅር በየደረጃው የሚገኙ ኃላፊዎች በተሰጣቸው ሥልጣን መሠረት ኃላፊነታቸውን የመወጣት ግዴታ አለባቸው፤

4 የክልሉ ፖሊስ አሠራር የግልጽነት፣ የተጠያቂነትና የአሳታፊነት  መርህን የተከተለ መሆን ይኖርበታል፤

5 የክልሉ ፖሊስ አሠራር የሕዝብ ተሳትፎን መሠረት ያደረገ መሆን አለበት፤

6 የክልሉ ፖሊስ አሠራር የገለልተኝነት የአሠራር መርህ የተከተለ ይሆናል፡፡
፴. የመተባበር ግዴታ፣

የክልሉ ፖሊስ በዚህ አዋጅ አንቀጽ ፰ እና  ፱ የተመለከቱትን ከወንጀል መከላከል ጋር የተያያዙ ተግባራትን ሲወጣ ማንኛውም ሰው የመተባበር ግዴታ አለበት፡፡

፴1.
የፖሊስ ሥልጣን በውክልና ስለመስጠት፤
  ፩. ልዩ ሙያ ለሚጠይቁ ጉዳዮች በፌዴራል ወይም በክልሉ ሲቪል ሰርቪስ ህጎችና አግባብ ባላቸዉ ሌሎች ህጎች ለሚተዳደሩ የመንግስት መ/ቤቶችና ሠራተኞች የፖሊስ ሥልጣን በውክልና ሊሰጥ ይችላል፤

  ፪. በዚህ አንቀጽ ንዑስ አንቀጽ (፩) ድንጋጌ መሠረት የሚሰጠው የፖሊስ ሥልጣን ለጉዳዩ አስፈላጊ በሆነው መጠን ብቻ ይሆናል፡፡

ክፍል አራት

                    ልዩ ልዩ ድንጋጌዎች

፴2. የተከለከሉ ድርጊቶች፣

የፖሊስ ተግባራትን በመፈፀም ረገድ፡-

1 ኢሰብአዊ ወይም ክብርን የሚነካ አያያዝና ድርጊት መፈፀም ወይም፣

2 በዘር፣ በብሔር፣ በብሔረሰብ፣ በቀለም፣ በፆታ፣ በቋንቋ፣ በሃይማኖት፣ በፖለቲካ፣ በማህበራዊ አመጣጥ፣ በሀብት፣ በትውልድ ወይም በሌላ አቋም ምክንያት ልዩነት ማድረግ የተከለከለ ነው፡፡

፴3. መብትና ግዴታ ስለመተላለፍ፣
 የክልሉ ፖሊስ ምልመላ፣ ስልጠና፣ ቅጥር፣ ምደባ፣ ስንብት፣ መብትና ግዴታዎች በዚህ አዋጅ ለክልሉ ፖሊስ ኮሚሽን ተላልፏል፡፡ዝርዝሩ በደንብ ይወሰናል፡፡

፴4.
 ደንብና መመሪያ የማውጣት ሥልጣን፣

፩. የክልሉ መስተዳድር ምክር ቤት ይህን አዋጅ ለማስፈጸም ደንብ ሊያወጣ ይችላል፣

 ፪ ኮሚሽኑ ይህን አዋጅና በዚህ አንቀጽ ንዑስ አንቀጽ (፩) መሰረት የወጣ ደንብን ለማስፈፀም መመሪያ ሊያወጣ ይችላል፡፡

፴5.
የመሸጋገሪያ ድንጋጌ
በቀድሞ የደቡብ ብሔሮች፣ ብሔረሰቦችና ሕዝቦች ክልል መንግስት በወጡ ሕጎች የተሰጡ ዉሳኔዎች፤አሰራሮች እና በእንጥልጥል ያሉ ጉዳዮች ከዚህ አዋጅ ጋር እስካልተቃረኑ ድረስ በዚህ አዋጅ እዉቅና አግኝተዉ  እንደአስፈላግነቱ ተፈፃሚነታቸው ይቀጥላል፡፡

፴6. ተፈፃሚነት የማይኖራቸው ሕጎች
ከዚህ አዋጅ ጋር የሚቃረን ማናቸውም ሕግ በዚህ አዋጅ ውስጥ በተሸፈኑ ጉዳዩች ላይ ተፈፃሚነት አይኖረውም፡፡

፴7. አዋጁ የሚፀናበት ጊዜ፣

ይህ አዋጅ በክልሉ ምክር ቤት ፀድቆ ከወጣበት ከታህሳስ---ቀን ----ዓ.ም ጀምሮ የፀና ይሆናል፡፡
አርባ ምንጭ

ጥላሁን ከበደ

የደቡብ ኢትዮጵያ ክልላዊ መንግስት ርዕሰ መስተዳድር

በደቡብ ኢትዮጵያ ክልላዊ መንግስት ምክር ቤት ጠባቂነት የወጣ 

